
GOUVÈNÈ CUOMO PREZANTE 19YÈM PWOPOZISYON DISKOU ETA LETA 2018 
LAN: RANFÒSMAN PÈFEKSYÒNMAN MENDÈV LA POU PREPARE NOUYÒKÈ  

YO POU DJÒB LAVNI YO  
  

Li tabli yon nouvo CFA 175 milyon dola pou envestisman nan mendèv nan nouvo 
domèn pase pa Konsèy sou REDC yo  

  
Li kreye Biwo Pèfeksyònman Mendèv la pou kontwole envestisman nan mendèv 

eta a ak egzekisyon travay yo -- avèk nan tèt li nouvo Direktè Pèfeksyònman 
Mendèv la  

  
Li lanse yon Sant Enfòmasyon Santralize pou ede travayè yo ak biznis yo 

eksplore pwogram pèfeksyònman mendèv yo  
  

Li aplike estanda responsabilite solid pou rezilta pwogram yo epi li sèvi avèk 
analiz done dènye kri pou sible yon fason estratejik bezwen mendèv lokal yo  

nan tout eta a  
  

  
Jodi a, Gouvènè Andrew M. Cuomo te devwale 19yèm pwopozisyon Diskou Eta Leta 
2018 lan: ranfòse pèfeksyònman mendèv la nan New York. Apiye sou reyisit Bous 
Excelsior la ak lòt inisyativ pou ekipe Nouyòkè yo avèk zouti pou yo reyisi nan nouvo 
ekonomi an, Gouvènè a pwopoze yon pwogram konplè pou pèfeksyònman mendèv pou 
garanti tout Nouyòkè yo gen aksè a fòmasyon pou reponn bezwen k ap ogmante yo 
pou mendèv epi kontinye fè ekonomi New York la vanse. Nouvo Biwo Pèfeksyònman 
Mendèv la pral mete sou pye yon plan a plizyè volè pou sible yon fason estratejik 
bezwen an mendèv lokal yo nan endistri ki fèk ap parèt toupatou nan eta a epi ede 
travayè yo ak biznis yo reyisi nan ekonomi 21yèm syèk la.  
  
“Estrateji kwasans ekonomik konplè nou an ede pouse devlòpman ak kreyasyon anplwa 
toupatou nan bèl eta sa a, men teknoloji k ap vanse rapidman ak konpetisyon global 
egzije pou nou prepare Nouyòkè yo pou ekonomi demen an”, Gouvènè Cuomo te 
deklare. “Menm si nou fè gwo pwogrè, nou dwe laji epi restriktire pwogram fòmasyon 
mendèv nou yo kounye a pou ekipe travayè nou yo avèk konpetans ki nesesè yo pou 
yo reyisi nan lavni.”  
  
Depi Gouvènè Cuomo a vin an fonksyon, ekonomi New York la kreye plis pase 1 milyon 
djòb sektè prive, epi to chomaj Eta a tonbe sòti nan 8.3 pousan rive a 4.7 pousan. An 



 

 

menm tan, lejislasyon enpòtan Gouvènè Cuomo a sou salè minimòm nan ap kontribye 
nan kwasans revni toutbon nan New York k ap pran devan sou kwasans nasyon an. 
Men pandan kwasans ekonomik sa a ap fèt jodi a, Gouvènè Cuomo rekonèt nesesite 
ijan prepare Nouyòkè yo pou djòb ki pral peye byen yo demen.  
  
An mwayèn, pral gen prèske 362,000 nouvo djòb chak ane nan New York pandan 10 
lane k ap vini yo. Anpil nan djòb sa yo pral egzije diplòm kolèj, epi avèk Bous Excelsior 
la, New York te vin premye eta nan nasyon an ki fè kolèj gratis vin yon reyalite - paske 
disi 2024, prèske 3.5 milyon djòb nan Eta New York pral egzije omwen yon diplòm 
dezan etid inivèsitè, sa ki apeprè 420,000 djòb anplis pa rapò a 2014.  
  
Pou konplete efò sa yo, Gouvènè Cuomo te tabli kredi enpo pou djòb pou jèn moun nan 
tou epi li te fè envestisman istorik nan SUNY ak CUNY. Gouvènè Cuomo te envesti 300 
milyon dola tou chak ane nan fòmasyon pou karyè ak edikasyon teknik epi plis pase 
265 milyon dola nan pwogram preparasyon ak fòmasyon pou djòb pou jèn moun, anplis 
160 milyon dola pou Pwogram Djòb pou Jèn Moun nan (Youth Jobs Program) ak 47 
milyon dola pou kreye lekòl dezyèm sik segondè ki pèmèt swiv kou inivèsitè — yon 
pwogram inovatè kote yo fòme elèv dezyèm sik segondè yo nan yon domèn 
espesyalize, epi yo resevwa yon diplòm/sètifika gratis epi vin pami premye moun k ap 
jwenn djòb. 
  
Sepandan, toujou gen “eka konpetans” ki pou konble pou tout Nouyòkè yo kapab gen 
aksè a pi bon djòb nan endistri k ap devlope yo nan eta a. Gouvènè Cuomo pral apiye 
sou pwogrè sa yo nan pran mezi istorik pou ranfòse pèfeksyònman mendèv la nan New 
York.  
  
Tabli yon nouvo Demann Finansman Konsolide 175 milyon dola pase pa Konsèy 
sou REDC yo  
  
Kreyasyon Demann Finansman Konsolide (Consolidated Funding Application, CFA) a 
pou fon kwasans ekonomik se youn nan akonplisman karakteristik Gouvènè a nan 
kwasans ekonomik -- yon apwòch sòti anba pou monte ki rasanble lidè yo nan 
edikasyon, endistri ak gouvènman pou planifye avni rejyon yo. Eta a envesti plis pase 
5.4 milya dola pase pa Konsèy sou Kwasans Ekonomik Rejyonal yo (Regional 
Economic Development Councils, REDC) ki finanse plis pase 6,300 pwojè epi soutni 
plis pase 220,000 djòb nan tout eta a. Apiye sou reyisit modèl sòti anba pou monte sa a, 
etablisman yon nouvo Demann Finansman Konsolide pou envestisman nan mendèv t 
ap soutni efò rejyonal estratejik yo ki reponn bezwen an mendèv akoutèm biznis yo, 
amelyore liy ravitayman an talan rejyonal yo, elaji estaj yo, epi okipe bezwen alontèm 
endistri k ap agrandi yo—avèk yon konsantrasyon patikilye sou nouvo domèn ki gen 
deplizanplis demann pou djòb tankou enèji pwòp, teknoloji lasante, ak syans enfòmatik. 
Fon yo t ap soutni efò pou amelyore sekirite ekonomik fi, jèn moun, ak lòt popilasyon k 
ap fè fas a gwo obstak a avansman karyè yo tou. Finansman pou CFA mendèv la ap 
gen ladan 150 milyon dola an nouvo resous fleksib epitou 25 milyon dola an vwa 
finansman ki la deja pou mendèv.  
  
Kreyasyon nouvo Biwo Pèfeksyònman Mendèv la  
  



 

 

Kounye a, gen plizyè douzèn pwogram ki disponib nan diferan òganis, men pou nou 
maksimize kapasite nou pou reponn bezwen an mendèv eta a, eta a dwe pi byen 
entegre pwosesis fragmante sa a. Biwo Pèfeksyònman Mendèv la pral sèvi kòm ajan 
responsabilite ak kowòdonasyon pou tout pwogram fòmasyon mendèv yo pou eta a, sa 
gen ladan pwogram CFA a. Avèk nan tèt li yon nouvo Direktè Pèfeksyònman Mendèv, 
Biwo a pral tabli estanda yo pou rezilta pwogram nan epi garanti aliyman avèk bi 
kwasans ekonomik eta a ak rejyon endividyèl yo. Direktè a pral fè pati Konsèy sou 
Envestisman nan Mendèv Eta a (State Workforce Investment Board), Ekip Evalyasyon 
Aplikasyon Estratejik la (Strategic Implementation Assessment Team) (ki egzamine 
pwopozisyon 10 Konsèy sou Kwasans Ekonomik Rejyonal yo soumèt), ak Konsèy Kolèj 
Kominotè Rejyonal yo.  
  
Lansman Sant Enfòmasyon Santralize a pou travayè yo ak biznis yo  
  
Eta a pral kreye yon nouvo Sant Enfòmasyon Santralize pou tout Mendèv nan New 
York k ap ofri travayè yo ak biznis yo enfòmasyon esansyèl gras a yon pòtay anliy ki 
senp epi itil. Sant Enfòmasyon Santralize a pral ofri travayè k ap chèche djòb yo nan 
Eta New York yon resous inik santralize k ap ede yo eksplore pwogram ankadreman 
Eta a gen pou ofri yo. Li pral ofri biznis yo yon pwen aksè santral tou a gran evantay 
sèvis Eta a ofri pou ede yo anboche anplwaye.  
  
Itilizasyon analiz done dènye kri pou planifye ekonomi inovasyon New York la  
  
Sou lidèchip Gouvènè Cuomo, kominote yo toupatou nan Nò Eta New York la ap wè 
yon relèvman ekonomik, an pati gras a ekonomi inovasyon anpil moun pa konnen men 
k ap devlope vit—sòti nan endistri jwèt sou òdinatè nan Rejyon Kapital la rive nan 
konpayi done ak lojisyèl nan koridò dwòn New York Santral la. Sepandan, kounye a Eta 
a pa gen done pou planifye yon fason efikas bezwen mendèv ekonomi New York la pral 
genyen yo. Monroe County Community College ap sèvi kounye a avèk yon metodoloji 
eksplorasyon done inovatè pou idantifye bezwen an mendèv lokal yo avèk plis 
presizyon pase BLS ak done Resansman yo. Direktè Pèfeksyònman Mendèv la pral 
mennen yon inisyativ pou kontinye metodoloji sa a sou gran echèl, epi konsa garanti 
tout rejyon yo gen aksè a done ki nesesè yo pou elabore plan pèfeksyònman mendèv 
pou chak sektè. Enfòmasyon sa yo pral pèmèt New York pi byen sible envestisman nan 
mendèv li yo epi pi byen atire pi bon talan yo ak pi bon konpayi yo nan kominote ki plis 
bezwen yo.  

